Тэма ўрока: Літаратура як від мастацтва. Чалавек як галоўны аб’ект літаратуры
Мэты і задачы ўрока: 
адукацыйныя – спрыяць аднаўленню ведаў вучняў аб літаратуры як мастацтве слова, аб паэзіі і прозе як спосабах паказу жыцця; увесці паняцце пра роды літаратуры (эпас, лірыка, драма); пашырыць уяўленні вучняў пра разнастайныя спосабы паказу чалавека ў творах літаратуры; пазнаёміць з вучэбным дапаможнікам па беларускай літаратуры для 8 класа;

развіццёвыя – удасканальваць навыкі вуснага маўлення;

выхаваўчыя – заахвоціць 8-класнікаў да чытання твораў беларускай літаратуры.

Тып урока – урок вывучэння новага матэрыялу.
Метады і прыёмы – слова настаўніка, рэпрадуктыўная і эўрыстычная гутарка.

Нагляднасць – выстава кніг, патрэты мастакоў слова.

Абсталяванне:
эпіграф, вучэбны дапаможнік «Беларуская літаратура. 8 клас», дрэвы ведаў і папяровыя жаваронкі.
Эпіграфы да ўрока
Чалавек – гэта цэлы свет...







Кузьма Чорны





Чалавек уяўляе сабою тое, што ён чытае...







Джым Рон

Ход урока
1. Арганізацыйны момант

Настаўнік. Здагадайцеся, пра што ідзе размова: “Яна доўжыцца хвілінку, а ў памяці застаецца назаўсёды. Ніхто не багаты настолькі, каб абысціся без яе, і няма такога бедняка, які не стаў бы ад яе багацейшым. Яна стварае шчасце ў доме, атмасферу дабразычлівасці. Яна – лепшае супрацьдзеянне, створанае прыродай ад непрыемнасцей”. Здагадаліся? Гэта – усмешка!..

Усмешка. Дзяўная і вельмі прыгожая. Калі ўсмешка на твары чалавека – значыць, ён шчаслівы і яго чакае поспех.
Я ўсміхнуся вам. Вы ўсміхнецеся мне і адзін аднаму. Як хораша, што мы сёння разам. Забудзьцеся на ўчарашнія крыўды, злосць, турботы. Жадаю вам прыемнага настрою і плённай працы на ўроку.

Пачынаем працаваць.

2. Паведамленне тэмы, вызначэнне мэт і задач урока.
3. Вывучэнне новага матэрыялу

Заданне. Вучні павінны запоўніць табліцу “Роды і жанры мастацкай літаратуры” пад час паведамлення настаўніка.

	Род літаратуры
	Паняцце
	Характэрныя рысы
	Жанры
	Прыклад

	эпас
	
	
	
	

	лірыка
	
	
	
	

	драма
	
	
	
	


Слова настаўніка. Прачытайце, калі ласка, словы Кузьмы Чорнага і Джыма Рона, узятыя ў якасці эпіграфа да нашага ўрока. Як вы разумееце іх? Якія адносіны маюць выказванні да кожнага з нас? (Адказы вучняў.) У гэтым навучальным годзе на ўроках беларускай літаратуры мы будзем адкрываць новым імёны, чытаць мастацкія творы, пашыраць вядомае, спазнаваць індывідуальнасць мастакоў слова, пры гэтым не будзем забываць асноўнае – пазнаваць навакольны свет і таямнічы свет чалавека праз іх мастацкае адлюстраванне і ўспрыманне. Пазнанне літаратуры – гэта вельмі складаны працэс. Чытаючы, мы можам абурацца, спачуваць, ненавідзець, любіць.
Прыгадайце, калі ласка, творы мастацкай літаратуры, якія вы чыталі раней, летам? З якім настроем чытаўся той ці іншы твор? (Адказы вучняў.)

– Што асабліва запомнілася? Што выклікала радасць або засмучэнне? (Адказы вучняў.)

Чытанне мастацкіх твораў у нас, чытачоў, можа выклікаць асалоду, пашырае нашы веды пра чалавека і жыццё, выхоўвае таго, хто ўмее ўважліва чытаць. 

Чытанне – гэта ўменне не проста асэнсавана разумець прачытанае, але і працэс дамалёўкі вобразаў, ухваляць або адмаўляць тое, што хвалюе герояў канкрэтнага мастацкага твора. 

Мастацкія творы адрозніваюцца па спосабе адлюстравання рэчаіснасці (знешні ці ўнутраны па адносінах да аўтара свет), спецыфіцы вобразнасці, мастацкай форме, аб’ёме, моўным афармленні, асаблівасцях эстэтычнага ўспрыняцця. 

Літаратурныя роды і жанры сфарміраваліся яшчэ ў Старажытнай Грэцыі. Па гэтаму нам прыйдзецца заглянуць у далёкую гісторыю чалавецтва. Вучоныя называюць першабытным сінкрэтычным мастацтвам такое, у якім яшчэ былі зліты ў адзінае цэлае танец, музыка і слова. Менавіта так нашы далёкія продкі паведамлялі адно аднаму пра ўдалае паляванне ці перамогу над ворагам. 

Розныя віды мастацтва маюць агульныя карані. Яшчэ цяжэй правесці мяжу паміж рознымі родамі, відамі і жанрамі літаратуры. Тым не менш мяжа гэтая ёсць, і менавіта яна вызначае мастацкую спецыфіку твора.

Паэзія – адзін з асноўных відаў мастацтва слова, эмацыянальна-вобразная вершаваная творчасць, якой уласціва павышаная эмацыянальнасць і музычны пачатак.

Проза – адзін з двух асноўных відаў літаратурна-мастацкай творчасці, невершаваная літаратура, якая не мае закончанай сістэмы рытмічных паўтораў і развітых вобразна-выяўленчых сродкаў.

Непасрэднай залежнасці ад прозы ці паэзіі падзел твораў на роды (эпас, лірыка, драма) не мае, аднак усё ж эпічныя творы часцей пішуцца прозай, лірычныя адносяцца да паэзіі, драма ж можа выкарыстоўваць як празаічную (у сучаснай ці навейшай літаратуры часцей), так і паэтычную (звычайна ў старажытнасці і ў XVIII–XIX стагоддзях) форму.

Падзел літаратуры на роды і жанры склаўся ў антычнай літаратуры. Самы старажытны род літаратуры – эпас, які паведамляе пра падзею – таксама з самага пачатку быў рытмізаваны. Гамераўскія «Іліяда» і «Адысея»  – эпічныя творы – мелі вершаваную форму. Калі чалавецтва зразумела значнасць асабістых пачуццяў кожнага, узнікла лірыка – вершаваныя творы, якія ў Старажытнай Грэцыі выконваліся пад акампанімент музычнага інструмента – ліры. Відавочна сінкрэтычны мастацкі характар і сёння мае драма – творы, прызначаныя для пастаноўкі на сцэне, уключаюць у сябе і непасрэдны паказ дзеяння, і танец, і музыку, і спевы.

Эпас – род літаратуры, асноўнай рысай якога з’яўляецца разгорнуты паказ падзей, чалавечых характараў і тых абставін, у якіх яны дзейнічаюць.

Для эпічнага твора ўласціва падрабязнае адлюстраванне падзей, людскіх характараў і тых абставін, у якіх яны дзейнічаюць. Эпічны твор паказвае знешні, аб’ектыўны па адносінах да аўтара свет. Пазіцыя аўтара ў эпічным творы знаходзіць дакладнае і часта прамое выяўленне ў аўтарскім апавяданні, у адлюстраванні падзей і характараў. Разгорнуты сюжэт, наяўнасць вобразаў-персанажаў, пераважна празаічная форма – тыповыя рысы эпічнага твора. У адпаведнасці з гэтым вылучаюцца тры асноўныя цэнтры ўвагі: падзея, героі твора, аўтар і асаблівасці яго індывідуальнага стылю. Эпічныя творы маюць дастаткова разгалінаваную жанравую сістэму, якая складаецца з твораў малой, сярэдняй і вялікай формы: казка, легенда, паданне, навела, аповесць, раман, цыкл раманаў. 

Лірыка – род мастацкай літаратуры, які адлюстроўвае жыццё праз перажыванні і пачуцці аўтара.

Лірычныя творы паказваюць рэчаіснасць праз перажыванні аўтара. Лірыка нясе інфармацыю перш за ўсё пра суб’ектыўны свет асобы. Гэта адзіны род літаратуры, які паказвае самакаштоўнасць звычайных чалавечых пачуццяў, таму ён мае выключнае значэнне для фарміравання эмацыянальнай культуры вучняў. Адсутнасць сюжэта, маналог ад імя лірычнага героя, сціслая афарыстычная форма, пераважна вершаваная мова, насычаная паэтычнымі тропамі, – асноўныя ўласцівасці лірычнага твора, да якога б жанру лірыкі ён ні адносіўся. 

Ліра-эпічныя жанры (паэма, балада, байка, прытча) характарызуюцца зліццём эпічнага пачатку (сюжэт, наяўнасць вобразаў-персанажаў, адлюстраванне знешняга свету) з лірычным (прысутнасць аўтара, яго асабістая ацэнка падзей, эмацыянальнасць і вобразнасць мовы, вершаваная форма). 

У сучаснай літаратуры роды і жанры рэдка існуюць у чыстым выглядзе. Найбольш прывычны для літаратуразнаўцаў прыклад – ліра- эпічныя творы, у якіх спалучаюцца рысы эпасу і лірыкі (паэмы, балады, прытчы, байкі). Аднак В.П.Рагойша не без падстаў адносіць байку да ліра-драматычных відаў літаратуры, хоць яна і не прызначана для сцэнічнага ўвасаблення.

Драма – род літаратуры, які паказвае жыццё ў непасрэдным славесна-фізічным дзеянні ці, па словах антычнага пісьменніка Арыстоцеля, праз «перайманне дзеяння... праз дзеянне, а не праз аповед».

Асноўныя драматычныя жанры – трагікамедыя, фарс, вадэвіль, сатырычная і лірычная камедыя, гістарычная, сацыяльная, бытавая драма і іншыя. Аднак любая п’еса пішацца перш за ўсё для сцэнічнага ўвасаблення, і з гэтага вынікаюць яе родавыя асаблівасці: вострая канфліктнасць дзеяння, дыялагічная форма, выбарачны паказ асобных, самых напружаных эпізодаў дзеяння, дзяленне на акты (дзеі) і сцэны, наяўнасць аўтарскіх рэмарак, насычанасць мовы твора падтэкстам. 

Вызначаючы родавую прыналежнасць таго ці іншага твора, неабходна памятаць пра гістарычна-зменныя крытэрыі гэтага суаднясення. Раздзяленне літаратуры на лірыку, эпас і драму ў асноўным вызначалася ступенню прысутнасці аўтара ў творы (Арыстоцель), характарам творчага працэсу пісьменніка (Лесінг), часам, у які адбываюцца падзеі твора (Гётэ і Шылер), адносінамі мастака да рэчаіснасці (Гегель), асаблівасцямі паэтычнага зместу кожнага роду (Бялінскі). Сённяшняе разуменне родавай спецыфікі зменнае і ўлічвае ўсе вышэйназваныя падыходы. (Агучваюцца вынікі работы.)
Настаўнік. Зверніце сваю ўвагу на артыкул «Роды мастацкай літаратуры», які змешчаны ў вучэбным дапаможніку. Прачытайце яго ўважліва.

– Творы мастацкай літаратуры часта назваюць чалавеказнаўствам. Як вы думаеце, чаму? (Адказы вучняў.)

– Як вы вызначыце асноўныя прыкметы эпасу, лірыкі і драмы? Дайце азначэнні гэтым паняццям. (Адказы вучняў.)
4. Замацаванне вывучанага.

– Якія новыя паняцці вы засвоілі на ўроку? (Адказы вучняў.)

– Чаму літаратуру называюць чалавеказнаўствам? (Адказы вучняў.)

– Чаму першы раздзел мае назву “У трох абліччах”? (Адказы вучняў.)
Заданне. Складзіце сінквейн са словамі ‘эпас’, ‘лірыка’, ‘драма’.

(Агучваюцца вынікі работы.)


5. Падвядзенне вынікаў, выстаўленне адзнак.
6. Рэфлексія. Метад «Дрэва ведаў»


На стале стаяць два сімвалічныя дрэвы (адно з прымацаваным пытальнікам, другое – з клічнікам), побач стаіць кошык з жаваронкамі. Настаўнік просіць вучняў, каб яны прымацавалі птушак да дрэва з пытальнікам у тым выпадку, калі ім штосьці засталося незразумелым, а на дрэва з клічнікам – калі яны пакідаюць урок поўныя ведаў, задаволеныя.

7. Інфармацыя пра дамашняе заданне і інструктаж па яго выкананні.
Перачытаць артыкул “Роды мастацкай літаратуры”. Скласці спіс прачытаных летам твораў адносна літаратурных родаў.

Падыхтаваць вуснае выказванне на тэму “Чаму ў беларускай літаратуры актуальная тэма любові да Айчыны?”

Тэма ўрока:
Віктар Карамазаў. Апавяданне «Дзяльба кабанчыка»
Мэты і задачы ўрока:

адукацыйныя – пазнаёміць вучняў з асобай В. Карамазава; дапамагчы вучням сарыентавацца ў змесце мастацкага твора, звярнуць увагу на ролю пейзажу і партрэта; паглыбіць паняцці тэма, ідэя, праблема мастацкага твора;

развіццёвыя – спрыяць развіццю ўмення назіраць за сродкамі раскарыцця характару ў эпічным творы;

выхаваўчыя –выхоўваць пачуццё павагі да бацькоў і родных.

Тып урока:
урок вывучэнне новага матэрыялу.
Метады і прыёмы – слова настаўніка, рэпрадуктыўная і эўрыстычная гутарка, выразнае чытанне.

Нагляднасць – партрэт В. Карамазава, выстава кніг пісьменніка, прэзентацыя «Віктар Карамазаў. Асноўныя вехі жыцця і творчасці».

Абсталяванне:
эпіграф, вучэбны дапаможнік «Беларуская літаратура. 8 клас».
Эпіграф:


Мне ніколі не пазбыць адзіноту, 

I ніколі журба не міне: 

Маці зноў пазірае з-за плоту. 

I чакае з дарогі мяне...

Сяргей Грахоўскі.

Ход урока
1. Арганізацыйны момант

Настаўнік.
Той дзень прапаў і страчаны навекі,

Калі ты зрабіў таго, што мог,

Калі не паспрыяў ты чалавеку,

Няшчыры быў, зманіў, не дапамог.

Той дзень зусім закрэслены табою,

Калі ты раўнадушна абмінуў

Бяду чужую, пабаяўся болю

Абразу хама моўчкі праглынуў.

– Скажыце, калі ласка, з якім біблейскім выказваннем пераклікаюцца паэтычныя радкі Пімена Панчанкі? (Трэба рабіць людзям так, каб вы хацелі, каб рабілі вам.)

Давайце сёння на ўроку пасеем роднае ў сваёй душы, як сейбіт сее зярняткі. Пасеем і сагрэем цеплыней, каб узраслі.

2. Праверка дамашняга задання
Праца з табліцай «Роды і жанры мастацкай літаратуры» (3-4 вучні).

Агучваюцца вусныя выказванні на тэму «Чаму ў беларускай літаратуры актуальная тэма любові да Айчыны?» (3-4 вучні).  
3. Паведамленне тэмы, вызначэнне мэт і задач урока.
4. Вывучэнне новага матэрыялу.

Настаўнік. Перш чым звярнуцца да зместу твора нам наабходна растлумачыць літаратурныя паняцці ‘тэма’, ‘ідэя’, ‘праблема мастацкага твора”.

Прачытайце артыкул «Тэма, ідэя, і праблема мастацкага твора», які змешчаны ў вучэбным дапаможніку, запішыце гэтыя паняцці ў свае літаратурныя сшыткі.
Слова настаўніка. Дом, дзе нарадзіўся чалавек, яго родны кут на заўсёды застаюцца самым дарагім месцам. Тут, на роднай зямлі, закладваецца духоўны свет чалавека, асновы яго маралі. Прыклад бацькоў, іх адносіны да працы і іншых людзей – гэта прыклад для падрастаючага пакалення. Беларусы здаўна казалі: «Бацькоўскі дом – усяму пачатак».


Праблеме ўзаемаадносін бацькоў і дарослых дзяцей прысвечана апавяданне «Дзяльба кабанчыка» В.Карамазава. З гэтым прозвішчам мы сустракаемся ўпершыню.

Дэманструецца прэзентацыя «Віктар Карамазаў. Асноўныя вехі жыцця і творчасці».

У апавяданні «Дзяльба кабанчыка» В.Карамазаў сцвярджае, што “трэба дома бываць не госцем”, што дапамагаць сваім састарэлым бацькам – гэта святы абавязак дарослых дзяцей. Эпізод дзяльбы кабанчыка – галоўны ў творы. На жаль, але ён служыць асновай у вырашэнні актуальных і хвалюючых для нашага часу пытанняў: адчужэння дзяцей ад бацькоўскага дому, страце імі адказнасці за жыццё бацькоў у старасці. А цяпер давайце прачытаем апавяданне «Дзяльба кабанчыка» Віктара Карамазава.
5. Вывучэнне першаснага ўспрымання.

– Якое ўражанне выклікаў у вас прачытаны твор? які настрой? (Адказы вучняў.)

– Які момант у апавяданні вас найбольш уразіў? Чаму? (Адказы вучняў.)

6. Замацаванне вывучанага.

– Як вы думаеце, чаму Віктар Карамазаў назваў свой твор «Дзяльба кабанчыка»? (Адказы вучняў.)


– Давайце высветлім, якую ідэйна-сэнсавую нагрузку нясе слова ‘дзяльба’ на працягу ўсяго твора. (Адказы вучняў.)


– Знайдзіце сказы, у якіх ужыта гэта слова, і паспрабуйце паказаць, як мяняецца эмацыянальны змест твора. (Адказы вучняў.)


– Па чым можна зразумець, што Сцяпан прыехаў у родную вёску?


– Зачытайце эпізод восенькага вясковага пейзажу. Якімі вобразна-выяўленчымі сродкамі карыстаецца аўтар у творы? (Адказы вучняў.) На аснове зместу твора запоўніце табліцу:

	Мастацкі сродак
	Прыклады з твора
	Роля ў творы

	эпітэт
	
	

	параўнанне
	
	



(Агучваюцца вынікі работы.)


– Як вы лічыце, ці выпадкова ў апавяданні няма партрэта Сцяпана?


– Знайдзіце і зачытаце радкі, у якіх паказваецца знешні выгляд маці.


– На якія  характэрныя рысы твару, дэталі адзення, манеры паводзін звяртае ўвагу В.Карамазаў? 


– Скажыце, праз чыё ўспрыманне падаецца партрэт маці? Як вы лічыце, чаму? Абгрунтуйце свой адказ. (Праз успрыманне Сцяпана.)


– Знайдзіце і зачытайце радкі з твора, што ж найперш кідаецца Сцяпану ў вочы, калі ён бачыць маці? (Старая вопратка, маршчыністы твар, вочы маці.)

Індывідуальнае заданне. Складанне кластара «Гаспадар Лёнік» 

Заўвага. Аспект робіцца на партрэце (І варыянт), гаворцы (ІІ варыянт), паводзінах Лёні (ІІІ варыянт). (Агучваюцца вынікі работы).

Складанне цытатнага плана (заўвага: цытатны план запісаваецца настаўнікам на дошцы, а вучнямі – у сшыткі).

Прыкладны цытатны план твора:

1. «Ад аўтобуснага прыпынку Сцяпан падаўся выганам...»

2. «Маці выйшла з хаты...»

3. «Здароў вечны тружанік!..»

4. «Во... хоць кабанчык прывёў да маці... <...> Нашы прыехалі!..»

5. «Дзень, калі калолі кабана, быў святам, за стол збіралі гасцей...»

6. «Ніколі не растала на душы Сцяпана столькі гаркаты, прыкрасі...»

7. «Табе, табе, табе... Мне... Табе, табе...»

8. «Не зблытаў ні з чыім курганком...»

9. «Бегалі то ў хату, то з хаты, насілі і ставілі ў багажнік сумкі, каструлі, вёдры... <...>Ад’язджалі ўсе разам...»

10. «Мне трэба яшчэ ў вёску...»

– Вылучыце і назавіце той пункт плана, які адпавядае кульмінацыі твора. Свой адказ абгрунтуйце. (Дзяльба кабанчыка.)


– Адзначце той пункт плана, які адпавядае экспазіцыі твора. Свой адказ абгрунтуйце. (Сустрэча ў роднай хаце.)
Работа ў групах. Складанне душэўна-псіхалагічнага настрою дзяцей 

Заданне. З прапанаваных слоў (пазначаны на дошцы) выбірыце і пазначце ў сшыткі тыя, якія найбольш дакладна, блізка перадаюць душэўна-псіхалагчіны настрой кожнага прадстаўніка дарослых дзяцей Ганны.


Прапанаваныя словы: узрушанасць, спакой, гонар, разгубленасць крыўда, страх, зайздрасць, трывога, злосць, бяссілле, бездапаможнасць, эгаізм, няўпэўненасць, абыякавасць. 


(Агучваюцца вынікі работы.)

Запоўніце табліцу «Пакаленне дзяцей ў апавяданні»

	Пазіцыя / Герой
	Сцяпан
	Ніна
	Коля
	Вера

	Жыццёвыя прынцыпы
	
	
	
	

	Аўтарская думка
	
	
	
	

	Уласная выснова 
	
	
	
	



(Агучваюцца вынікі работы.)

7. Абагульненне.

– Вызначце тэму апавядання «Дзяльба кабанчыка» В.Карамазава. (Прыезд дзяцей у госці да адзінокай маці.)


– Давайце паспрабуем акрэсліць праблему твора. (Узамемаадносіны бацькоў і дзяцей.)


– Дайце ўласную ацэнку апавяданню «Дзяльба кабанчыка» В. Карамазава. (Адказы вучняў.)


– Прачытайце, калі ласка, словы Сяргея Грахоўскага, узятыя ў якасці эпіграфа да нашага ўрока. Як вы разумееце іх? Якія адносіны маюць выказванні да кожнага з нас? (Адказы вучняў.)
Тэматычны кантроль. Выкананне тэставага задання па апавяданні «Дзяльба кабанчыка» В. Карамазава
 (Здача работ на праверку настаўніку.)
8. Падвядзенне вынікаў, выстаўленне адзнак.

9. Рэфлексія. Метад «Слова».


Настаўнік. Беларускі паэт Максім Танк адзначыў: «Здавалася, што на ўсё жыццё хопіць у мяне расплачвацца: за дабро – дабром, за забыццё – памяццю, за абыякавасцю – цеплынёй, за жорскасцю – ласкай». Удумайцеся ў гэтыя словы і агучце свае: а) самае добрае для вас слова; б) самае радаснае  слова; в) самае любімае слова. (Адказы вучняў.)

10. Інфармацыя пра дамашняе заданне і інструктаж па яго выкананні.

Перачытаць апавяданне «Дзяльба кабанчыка» В.Карамазава, падрыхтаваць выразнае чытанне ўрыўка з твора (на выбар).


Зрабіць сціслы або падрабязны пераказ твора на аснове складзенага цытатнага плана (на выбар).

Намаляваць ілюстрацыі да твора (па жаданні).

Тэма ўрока: Віктар Карамазаў. Апавяданне «Дзяльба кабанчыка». Вобразы герояў твора
Мэты і задачы ўрока: 
адукацыйныя – зацікавіць вучняў ідэйна-вобразным зместам апавядання; дапамагчы васьмікласнікам зрабіць выснову аб духоўным адчужэнні дзяцей ад бацькоўскага дома;

развіццёвыя – выпрацоўваць уменне даваць як аўтарскую, так і ўласную ацэнку ўчынкам герояў; развіваць камунікатыўныя ўменні (выразнае чытанне, маналагічнае маўленне);

выхаваўчыя – выхоўваць у школьнікаў павагу да старэйшых, падвесці іх да думкі, што любоў, дапамога, клопат дзяцей вельмі патрэбныя бацькам.

Тып урока:
урок камбінаванай будовы.
Метады і прыёмы – рэпрадуктыўная і эўрыстычная гутарка, каменціраванае і выбарачнае чытанне, слова настаўніка.

Нагляднасць - партрэт В.Карамазава, вучнёўскія ілюстрацыі да твора.

Абсталяванне: эпіграф, карткі-заданні па апавяданні, вучэбны дапаможнік «Беларуская літаратура. 8 клас».
Эпіграф: 

Вецер твой хмеліць мне галаву,

Ён пахне аерам, кропам.

Дазволь падзяліць мне, пакуль жыву 

Турботаў тваіх хоць кроплю.

Братоў і сясцёр не кідала ў бядзе,

Грозная ў бітве і працы…

Маці, не сорамна анідзе

Сынам тваім называцца!





Рыгор Барадулін

Ход урока
1. Арганізацыйны момант

Настаўнік. Праверце, калі ласка, наяўнасць дзённіка, сшытка, вучэбнага дапаможніка або зборніка твораў В.Карамазава з апавяданнем «Дзяльба кабанчыка». Усе падрыхтаваны?

Дзень добры! Вы сядайце, калі ласка,

Прыйшла сустрэч жаданая пара.

Вас запрашаю на урок, быццам бы ў казку,

Жадаю шчасця, поспехаў, дабра!..

2. Праверка дамашняга задання

Пераказ твора на аснове складзенага цытатнага плана.
Карткі-заданні па апавяданні «Дзяльба кабанчыка» В. Карамазава
.
1. Пазнайце героя: а) “Той марудзіў, але нарэшце асмеліўся вытыркнуць прагнутую лысую галаву <…>, бо таўсты, і высокі, не сказаць каб здаровы, проста таўсты і высокі, тварам ружовы”; б) “Змаўчаў, але па тым, як паглядзеў на свае брудныя штаны, на далоні, як зняў са сцяны старую фуфайку, ускінуў на плечы, як узяў з падаконніка кепку, хвастануў па ёю па калене, выбіў пыл, ускінуў на галаву, Сцяпан зразумеў, што ён збіраецца, без лішніх слоў”.

2. На што Віктар Карамазаў звяртае чытацкую ўвагу ў наступным апісанні: а) “Здрабнелыя, счарнелыя, абсыпаліся шэрым прысмакам, быццам толькі што вымялі з печы вуголле і попел, а запясці танклявыя, усохлыя”; б) “Малыя, нявінныя, нейкія галубінныя, з самотнай пякучай чырванню, у гусцейшых, як у апошні раз, калі бачыліся маршчынах”.
3. У плане апавядання вылучыце той пункт, які адпавядае яго кульмінацыі (а), а які – экспазіцыі (б).

4. Каму належаць словы: а) “Што гэта ў нас робіцца? Усё расклала, усё па кучках, а сабе?.. Што сабе ты пакідаеш? Капыты? Хвост? Ці табе не трэба? Ужо, можа есці не будзеш?..”; б) “Я ўсё жыццё кароўку мела, а цяпер звесці? Ты што?.. <…>  Сваё малачко – не куплёнае. Ды і смятанка свая, тваражок”; в) “Каб у вашым хляве, цётка Ганна, кабанчыкі не пераводзіліся. Як яны там будуць чухацца, дык будуць і госцейкі ў хаце”; г) “Паб’ець грушы. Ідзі пасоб, не сядзі. Драбіну пастаў”; д) “А не трэба мне ніякія кажухі. Не хачу. Рэжце ўсіх сваіх авечак. Па мне, дык рэжце”; е) “Ну што? Без мяне тут сумуеш? Ды пачакай! Вось  прывёз і табе”.

5. Вылучыце і запішыце тое слова, якое патрабуе змест: а) “У рыжым, старым, кругом палатняным кажусе, у _______, якую Сцяпан купляў у Мінску яшчэ да арміі”; 
б) “Яму, пэўна, вельмі хацелася прывезці ў Мінск ____, вялізных, вінёвак, і ён пайшоў следам за маці, якая падхапіла кош, пашыбавала ў сад”; в) “Каб жа мне аднаму. Усёй вёсцы. Хто кабана ні б’е: дай, Лёнік, ____”; г) “А тут яшчэ – ____. Ён ляжаў на каленях цяжкі, нібыта матчын папрок, яе сумная радасць, схаваная ад дзяцей бяда”.

6. Пра якое дзеянне ідзе гаворка: а) “Сёстры і Коля ўважліва сочаць за матчынымі рукамі, маўчаць, ані слова – не да размоў”; б) “Павільготныя вочы заблішчэлі, замітусіліся, стралялі то на Сцяпана, то на дзяўчат, то на Лёніка: што яны цяпер падумаюць, калі дазнаюцца, дзеля чаго матка трымае авечак?”.

(Узаемаправерка і агучванне вынікаў работы.)


Адказы: 1. а) Коля; б) Лёнік. 2. а) рукі маці; б) вочы маці. 3. а) дзяльба кабанчыка; б) сустрэча ў роднай хаце. 4. а) Сцяпану; б) маці; в) Лёніку; г) Веры; д) Колі; е) Сцяпану. 5. а) хустка; б) ігруш; в) швайка; г) гарбуз. 6. а) дзяльбу кабанчыка; б) прагнасць Колі. 

3. Паведамленне тэмы, вызначэнне мэт і задач урока.

4. Вывучэнне новага матэрыялу.
Аналітычная гутарка
Група № 1. Вобраз Ганны.

– Што мы ведаем пра Ганну? (Адказы вучняў.)

– З якой нагоды дзеці Ганны з’ехаліся ў бацькоўскую хату? (Падзяліць кабанчыка і набраць розных прадуктаў харчавання.)

– Як часта яны прыязджаюць да маці?  (Прыязджаюць вельмі рэдка, не дапамагаюць. Маці не ведае, як дзеці жывуць, не ведае нават, дзе працуе сын Сцяпан.) 

– Як спраўляецца з гаспадаркай старая жанчына? (Старой хворай жанчыне без гаспадара цяжка трымаць гаспадарку: «два кабаны, авечкі, карова, качкі, куры, цялушка». А дапамогі няма.) 

– Прыгадайце эпізод, як маці дзеліць кабанчыка, дайце яму сваю ацэнку. (Кумпякі – дачцэ Ніне і зяцю Колю, лапаткі і грудзінку – Веры і Сцяпану. Гадавала кабанчыка, гадавала, а есці сабе няма чаго.)

– Знайдзіце і зачытайце радкі, як паводзяць сябе дзеці пры гэтым. Адказ падмацуйце радкамі з тэксту. (А дочкі і зяць толькі ўважліва сочаць за матчынымі рукамі, якія дзеляць мяса і сала: «...Сёстры і Коля ўважліва сочаць за матчынымі рукамі, маўчаць, ані слова — не да размоў».)
– Хто абурыўся, што  маці сабе нічога не пакінула? (Сцяпан.) 

– Як пачалі сябе паводзіць астатнія дзеці? Зачытайцеі адпаведныя радкі з твора. («Коля захадзіў па хаце, захваляваўся», а дочкі «сядзелі ціхія, ані слоўца ні за маці, ні за брата, быццам  спрэчка іх не датычыла». А дочкі, якія, здавалася б, павінны быць бліжэй за ўсіх да маці, «нічога не сказалі. I не скажуць. Сказаць, каб трымала, языкі не павернуцца, бо не сляпыя, бачаць, які гэта цяжар, асабліва старой хворай жанчыне: што тады пра іх сусед падумае, вёска? I сказаць, каб не трымала, не хочуць: чым кепска ўзяць з вёскі дармавы кавалак?»)

– З кім параўноўвае дачок Ганны аўтар? Чаму? (З авечкамі, якія выракліся родных каранёў: на бацькавай магіле «ні крыжа, ні помнічка, ні агародкі...». «Сёстры ці знойдуць гэтую наспачку без маці? Ад таго дня, як хавалі, ці былі тут хоць раз?»)
Настаўнік. У маці чацвёра дзяцей: адзін сын і тры дачкі. Давайце ахарактарызуем кожнага з дзяцей Ганны, пастараемся як абараніць, так і асудзіць кожнага з іх.

Група № 2. Вобраз Сцяпана.

	Абарона 
	Асуджэнне

	Ужо з першых старонак апавядання пісьменнік малюе Сцяпана. Гэта малады хлопец, які працуе ў горадзе на заводзе. Да маці ён прыехаў калоць кабанчыка. Прыйшоўшы дадому, Сцяпан заўважае на двары сабаку, дае яму гасцінец, які прывёз з Мінска. Значыць, Сцяпан любіць жывёлу. Пры сустрэчы з маці ён крыху саромеецца і ўсё ж цалуе. Ён бачыць, што маці вельмі цяжка, але дапамагчы не можа, бо шмат чаго хоча сказаць ёй, толькі не ўпэўнены, што яна яго зразумее. Яму сорамна і за сваіх сясцёр і братоў, што яны не ведаюць, дзе магіла бацькі, і г.д.
	Сцяпана мы можам асуджаць, але ён самы чулы з дзяцей. Мы асуджаем яго за сустрэчу з маці: яму стала сорамна, калі пацалаваў яе. А ці можа чалавек саромецца сваіх пачуццяў да блізкіх і родных людзей? Ён прыязджае да маці, хоць не часта, пры сустрэчы заўважае, колькі стала ў яе зморшчынак. Ён не можа глядзець, калі дзеляць кабанчыка. Але ж чаму ён не ўзяў і не адрэзаў кавалак для маці? Мабыць, маладушнасць ці нясмеласць не дазволілі сказаць сваё слова. Але ў канцы твора мы бачым, што Сцяпан вяртаецца, значыць, ён нечым блізкі да маці. Значыць, ён не дрэнны чалавек. 


– Што мы можам сказаць пра Сцяпана? (Адказы вучняў.)
– Чаму ў апавяданні няма партрэта героя? (Адказы вучняў.)

– Што найбольш засмучае Сцяпана? (Адказы вучняў.)
– Ці падобны Сцяпан да іншых дзяцей? (Адказы вучняў.)
– А чаму вярнуўся Сцяпан? (Адказы вучняў.)
Група № 3. Вобраз зяця Колі

	Абарона 
	Асуджэнне

	Коля прыехаў да цешчы, бо не змагла прыехаць яе дачка. За сталом Коля пытае, ці добры быў кабанчык, нават спрабуе пажартаваць. Маці па-свойму любіць зяця (нават гадавала авечак, каб пашыць яму кажух). Коля – чалавек мажны, высокі.
	Зяць Коля – чалавек сквапны. Вы паглядзіце, як пазіраюць яго вочкі, калі дзеляць кабанчыка. Ён нават устаў, нервова ходзіць па хаце, баючыся, каб маці каму лішняга не паклала. Ён чужы ў гэтай сям’і, але ж да яго ставяцца як да роднага. Маці збірае аўчыны, каб пашыць яму кажух. Ці цэніць гэта Коля? Не, ён толькі запакаваў сваю машыну так, што яна стала падобная да чарапахі, нават багажнік не зачыняўся...


– Чаму Коля, калі выйшаў з машыны, не падышоў да цешчы прывітацца? (Адказы вучняў.)
– Чаму ён турбуецца і сквапна сочыць за рукамі цешчы, калі яна дзеліць свежаніну? (Адказы вучняў.)
– Што мы можам сказаць пра Колю? (Адказы вучняў.)
– А навошта любіць цешчу, калі яна не родная маці? (Адказы вучняў.)
Група № 4.Вобраз дачок Ганны

	Абарона 
	Асуджэнне

	Дочкі не прыязджалі да маці, бо вельмі занятыя. У іх свае сем’і, свае клопаты. Але ж калі прыехалі, то кінуліся да маці, абдымалі і цалавалі яе. А значыць – яе любяць. Маці рабіла ім дабро, шмат дапамагала.
	Здавалася б, дочкі павінны быць бліжэй да маці, а тут наадварот. Яны далёкія. Адна дачка не была ў маці цэлы год. А хіба ж можна пакідаць яе адну? Мабыць, яна і не прыехала б, каб не закалолі кабанчыка, і г. д.


– Чаму сёстры не хочуць ехаць на могілкі, дзе пахаваны бацька? (Адказы вучняў.)
– Ці знойдуць яны яго магілу? (Адказы вучняў.)
– Ці сорамна ім перад маці? (Адказы вучняў.)
– А можа, вінавата маці, што выхавала такіх дачок? (Адказы вучняў.)
– А хіба можна асуджаць дзяцей, калі ў іх няма часу, каб паехаць дадому? (Адказы вучняў.)
5. Замацаванне вывучанага. 
А. Гутарка.

– Ці трэба клапаціцца пра састарэлых бацькоў? 

– Як вы ўспрымаеце дзяцей і іх стаўленне да маці?
– Ці правільна дзеці абышліся з маці? (Адказы вучняў.)

Б. Складанне сінквейнаў з апорнымі словамі “бацька”, “маці”.

(Агучваюцца вынікі работы.)

В. Напісанне ўласнага верша на тэму «Маці», «Матуля адзінокая мая».

(Агучваюцца вынікі работы.)
6. Абагульненне.

– Як вы разумееце эпіграф да ўрока? Якія думкі ў ім раскрываюцца? Якія пачуцці вы адчулі? (Адказы вучняў.)

Мы можам зрабіць наступную выснову: Сцяпан усведамляе, што маці разумее яго. Пачуццё блізкасці да маці, адчуванне духоўнай еднасці з ёю здымаюць з яго душы цяжар і тужлівы смутак. Гэта адзіны чалавек, якога можна назваць чалавекам сярод дзяцей. Ён не прымае абыякавасці да жывых і мёртвых. Яго балюча ўразіла адзінокая постаць маці на шырокай вуліцы. Ён вярнуўся, бо хацеў суцешыць яе, роднага чалавека, сказаць тое, што “не паспеў сказаць бацьку”. Словы гэтыя як папярэджанне ўсім нам, жывым. Бацькі адзіныя. Трэба жыць так, каб яны адчувалі, што мы іх любім, што нам яны патрэбныя. Неабходна як мага больш казаць ім словы ўдзячнасці. 

У пятай запаведзі Закона Божага адзначана: «Шануй бацьку свайго і матулю сваю, каб табе добра было і каб ты жыў доўга на зямлі». Сапраўды, шанаваць бацькоў – любіць іх, паважаць, не абражаць іх ні словам, ні ўчынкамі, слухацца іх, дапамагаць ім, клапаціцца пра іх, калі яны знаходзяцца ў нястачы, асабліва ў час хваробы і страсці. 

Маці ў чалавека адна. Ніхто ў свеце нас так не любіць, як яна. І самая страшная крыўда для маці – абраза ад родных дзяцей. Беражыце сваіх матуль, будзьце да іх больш лагоднымі, чулымі. 

7. Падвядзенне вынікаў, выстаўленне адзнак.
8. Рэфлексія. Метад «Выбар»


Настаўнік. Закончыць наш ўрок мне б хацелся паэтычнымі радкамі Кастуся Цыбускага:


Па роснай сенажаці,

Па сцежцы напрамкі

Вяртаемся да маці,

Як з выраю шпакі.

Спяшаемся дахаты

З дарог і бальшакоў,

Нібыта птушаняты,

Пад матчына крыло.


Выберыце і падкрэсліце неабходнае:


а) сёння на ўроку я: 

працаваў, адпачываў, гультаяваў, змагаўся, сумаваў.


б) мяне можна назваць: 

гультаём, працаўніком, лодарам, разумнікам.


в) я хацеў бы так працаваць: 

раз на год, на кожным уроку, раз на тыдзень, ніколі б не хацеў.
9. Інфармацыя пра дамашняе заданне і інструктаж па яго выкананні.

Перачытаць апавяданне «Дзяльба кабанчыка» В. Карамазава.


Пісьмова адказаць на адно з прапанаваных пытанняў (на выбар): «Чаму дзяльба кабанчыка выклікае бунт (непрыманне) у Сцяпана?», «Як прыезд Сцяпана дадому на гэты раз лепш дапамог мужчыне лепш зразумець сваю маці, сясцёр, сябе?», «Наколькі жыццёвы эпізод – дзяльба кабанчыка – дапамог адчуць спрадвечны абавязак дзяцей перад сваёй маці?».
Тэма ўрока: Рыгор Барадулін. Верш «Трэба дома бываць часцей»
Мэты і задачы ўрока: 
адукацыйныя – садзейнічаць асэнсаванню ідэйнага зместу і мастацкіх асаблівасцей верша;
развіццёвыя – удасканальваць уменні вызначаць аўтарскую пазіцыю ў творы, параўноўваць мастацкі твор з яго інтэрпрэтацыяй ў іншых відах мастацтва;
выхаваўчыя – спрыяць выхаванню пачуцця павагі да родных мясцін і дарагіх людзей.

Тып урока: урок камбінаванай будовы.
Метады і прыёмы – слова настаўніка, выразнае чытанне, рэпрадуктыўная і эўрыстычная гутарка, выразнае чытанне.

Нагляднасць – партрэт Рыгора Барадуліна, выстава кніг паэта розных гадоў выдання, запіс песень «Трэба дома бываць часцей» у выкананні ВІА «Песняры»  і «Бацькоўскі зруб» ў выкананні ВІА «Сябры».

Абсталяванне: эпіграф, вучэбны дапаможнік.
Эпіграф:
Наведвайце бацькоў,


пакуль яны жывыя,


Пакуль дымяцца коміны – 

Нагрэйцеся ў бацькоў…


Рыгор Барадулін

Ход урока
1. Арганізацыйны момант

Настаўнік. Добры дзень, юнакі і дзяўчаты! Ці любіце вы пераадольваць цяжкасці? (Адказы вучняў.) Цяжкасці пераадольваюцца, калі чалавек усё робіць з добрым настроем, з добрымі думкамі. Я жадаю вам поспехаў ў атрыманні ведаў. Веру: у вас абавязкова ўсё атрымаецца!
2. Праверка дамашняга задання


Здача работ на праверку настаўніку.

3. Паведамленне тэмы, вызначэнне мэт і задач урока.
4. Вывучэнне новага матэрыялу
Гучыць песня «Бацькоўскі зруб» у выкананні А.Ярмоленкі.

Слова настаўніка. Кожны нас сам выбірае свой шлях. Аднак жыццёвая дарога чалавека пачынаецца ад бацькоўскай хаты, з таго роднага і мілага куточка, дзе ён нарадзіўся на свет, дзе зрабіў першыя крокі, прамовіў першае слова. Гэта месца для кожнага з нас ёсць “святыня святынь”. З дзяцінства пераходзіць у юнацтва, а пасля і сталасць памяць пра свае вытокі, родавыя карані... 

На жаль, тыя людзі, якія пазбаўленыя гэтай памяці, ператвараюцца ў “бязродных”, манкрутаў. У вершы «Трэба дома бываць часцей» Рыгор Барадулін абуджае нас, сучаснае пакаленне, ад бяспамяцтва, будзіць памяць пра родныя карані. 

– Якія вобразы, асацыяцыі ў вас узніклі, калі вы пачулі назву твора? (Адказы вучняў.)
Выразнае чытанне верша «Трэба дома бываць часцей» Рыгора Барадуліна настаўнікам.
Выразнае чытанне верша вучнямі.

Слоўнікавая работа.

5. Праверка першаснага ўспрымання.

– Якія ўражанні і пачуцці абудзіў у вас верш Рыгора Барадуліна?


– Як вы думаеце, пра што ён? 


– Да якога літаратурнага роду мы можам аднесці верш «Трэба дома бываць часцей» Рыгора Барадуліна? Што характэрна для гэтага літаратурнага роду? (Да лірыкі. Раскрыццё ўнутранага стану чалавека: перажыванні, пачуцці; звычайна лірычныя творы маюць вершаваную форму.)

6. Замацаванне вывучанага.
– Хто з’яўляецца лірычным героем верша? Акрэсліце яго жыццёвыя прынцыпы? (Лірычны герой – чалавек вясковы, бо ён захаваў у сэрцы прыкметы сялянскага жыцця: “…падвялы аер на памытай падлозе пахне…”, “…на стале тваім бохан свежага хлеба пахучы…”, “…у хаце там быў рубель у цане і па курсу старому…” – усё гэта нельга забыць.)

– Знайдзіце і зачытайце словы, у якіх вылучаецца або гучыць заклік. Якую сэнсава-эмацыйную нагрузку ён нясе? (“Не забыць!”, “Помніць!”...  Чалавек павінен помніць сваю малую радзіму, свой бацькоўскі дом, каб ўзмацняць повязь пакаленняў.)

– Успомніце, адкуль пачыналася жыццёвая дарога лірычнага героя верша “Трэба дома бываць часцей” Рыгора Барадуліна? 
(Жыццёвы шлях пачынаўся з маленькай сцежкі ад бацькоўскай хаты, якую герой захаваў у сваім сэрцы з вялікай павагай і ўдзячнасцю да тых, хто выводзіў яго на гэтую сцяжыну – бацькоў.)


– Верш пачынаецца фразай: «Трэба дома бываць часцей». Вызначце, іх сэнсавы кантэкст? (Гэты выраз успрымаецца, як канстатацыя факта. Паэт стварае мастацкую карціну таго незабыўнага, дарагога і каштоўнага, што засталося ў сэрцы з маленства. Вяртаючыся ў бацькоўскую хату, чалавек як бы звярае сваё жыццё з набытым вопытам. Тут, дома, ён як бы пытае сябе: “Ці сумлена я жыву?..”)


– Чаму, на вашу думку, аўтар ад абагуленай фразы на пачатку верша прераходзіць да канкрэтнага звароту да чытача ў канцы лірычнага твора, тым самым робячы пераход ад агульначалавечага да асабістага? (Стаўшы дарослым, трэба дома бываць часцей, каб зберагчы, абараніць, бацькоўскі дом, захаваць тую атмасферу дабрыні, павагі, ласкі, што панавалі тут. Трэба ўспомніць тых, каго няма побач, тым самым прадоўжыць ім жыццё, бо ў народзе кажуць: “Чалавек жыве, пакуль пра яго помняць”.)


– Якімі вобразна-выяўленчымі сродкамі карыстаецца Рыгор Барадулін у вершы? На аснове зместу твора запоўніце табліцу:

	Мастацкі сродак
	Прыклады з твора
	Роля ў творы

	Эпітэт
	
	

	Метафара
	
	

	Інверсія
	
	

	Метанімія
	
	


 
(Агучваюцца вынікі работы.)

7. Абагульненне.
Настаўнік. Шкада, але адносіны паміж бацькамі і дзецьмі ў сучасным жыцці нярэдка разбураюцца эгаізмам, абыякавацю, душэўнай чэрствасцю дарослых дзяцей, што пакінулі сваіх бацькоў, забыліся пра іх. Давайце прачытаем эпіграф да ўрока.


Загадзя падрыхтаваны вучаць выразна чытае верш «Наведвайце бацькоў, пакуль яны жывыя» Р.Барадуліна на памяць.

– Як вы разумееце эпіграф да сённяшняга ўрока?

– Якія думкі ў ім раскрываюцца? Якія пачуцці вы адчулі ў душы і на сэрцы? (Адказы вучняў.)
Складанне сінквейнаў з апорнымі словамі “бацькі”, “дом”, “продкі”.

(Агучваюцца вынікі работы.)
Праца над музычным творам
Настаўнік. Музыка не можа існаваць без паэзіі, а без паэзіі, хутчэй за ўсё, не было б і музыкі. Сёння існуе вялікая колькасць сапраўдных музычных шэдэўраў, у аснову якіх былі пакладзены вершы беларускіх мастакоў слова. І творчасць Рыгора Барадуліна не стала выключэннем.  Зараз мы з вамі пачуем музычнае прачытанне кампазітара Ігара Лучанка на верш Рыгора Барадуліна «Трэба дома бываць часцей» у выкананні заслужанага артыста Беларусі Леаніда Барткевіча і ансамбля “Песняры”. 

Гучыць песня «Трэба дома бываць часцей»  ў выкананні Л. Барткевіча. 

– Якое ў вас уражанне ад песні? (Адказы вучняў.)
– Што вы адчувалі падчас гучання песні? Якія зрокавыя вобразы ўзніклі пасля праслухоўвання? (Адказы вучняў.)

– Якім вам уяўляецца “дом” ў вершы і ў песні? Калі ласка, свой адказ абгрунтуйце. (Адказы вучняў.)

– Што агульнага і рознага адлюстравана ў вершы і песні? (Песня мае  мілагучнае гучанне; першая страфа гучыць як апошняя, пасля ідзе пятая, за ёю – чацвёртая, апошняя – шостая. Акрамя гэтага ў пятай страфе адбыліся змены: замест слова “вясёлым” спяваецца “сяброўскім”, “не забыць, як пяе дзень” – “помніць, як сустракае дзень”.)

Гучыць песня «Бацькоўскі зруб» у выкананні А.Ярмоленкі.

Слова настаўніка. Адносіны да бацькоў – адзін з паказчыкаў чалавечнасці. Па тым, як прыслухоўваюцца маладыя людзі да бацькоўскіх парад ці паважліва ставяцца да бацькоў, мяркуюць пра іх выхаванасць. Здаўна ў нашым народзе лічылі: “Бацька і маці ад Бога ў хаце, хто іх зневажае, дабра не знае”. Гэтая мудрасць замацавана і ў Бібліі сфармуляваны этычныя прынцыпы жыцця: “Шануй бацьку свайго і маці сваю...”. 

Кажыце шчырыя і ветлівыя словы самым дарагім і любімым людзям на свеце – сваім бацькам. Памятайце: бацькі – самае дарагое і святое, што ёсць у дзяцей. А сённяшні наш урок я закончу радкамі Таццяны Дзям’янавай:

Магутны Божа! Барані маіх бацькоў!


І ад хвароб, і ад няўдач беражы!


Вазьмі ў мяне маю пяшчоту і любоў –


І маім любым, дарагім дапамажы!


Ты захавай іх – кожны дзень і кожны крок,


Сваім дыханнем ратавальным абдымі!


Бацькі святое… Блаславі іх шчодра, Бог,


Каб мы маглі яшчэ адчуць сябе дзяцьмі!

8. Падвядзенне вынікаў, выстаўленне адзнак.
9. Рэфлексія. Метад «Выбар»

Настаўнік. З прапанаваных слоў выберыце патрэбныя, якія адпавядаюць вашаму настрою:


а) дабрыня, дапамога, перапалох, сум, незадавальненне;


б) шчыры, бескарысны, раптоўны, душэўны, вясёлы, нудны;


в) дапамагаць, будаваць, прапаноўваць, перашкаджаць, надакучваць, падтрымліваць;


г) гаротнік, разумнік, працаўнік.
10. Інфармацыя пра дамашняе заданне і інструктаж па яго выкананні.
Вывучыць верш Р. Барадуліна «Трэба дама бываць часцей» на памяць.

Прачытаць п’есу «Вечар» А. Дударава. Намаляваць афішы да твора

